
KYTS 3.4 VI VAA ETASYA YAGNAH -
KRISHNA YAJURVEDA TAITTIRIYA
SAMHITA PATHA

kṛṣṇa yajurvēdīya taittirīya saṃhitāyā-ntṛtīyakāṇḍē chaturthaḥ praśnaḥ –
iṣṭihōmābhidhānaṃ

ō-nnamaḥ paramātmanē, śrī mahāgaṇapatayē namaḥ,
śrī gurubhyō namaḥ ।  ha̠ri̠ḥ ōm ॥

vi vā ē̠tasya̍ ya̠jña ṛ̍ddhyatē̠ yasya̍ ha̠vira̍ti̠richya̍tē̠ sūryō̍ dē̠vō di̍vi̠ṣadbhya̠ ityā̍ha̠
bṛha̠spati̍nā chai̠vāsya̍ pra̠jāpa̍tinā cha ya̠jñasya̠ vyṛ̍ddha̠mapi̍ vapati̠ rakṣāgṃ̍si̠ vā ē̠ta-
tpa̠śugṃ sa̍chantē̠ yadē̍kadēva̠tya̍ āla̍bdhō̠ bhūyā̠-nbhava̍ti̠ yasyā̎stē̠ hari̍tō̠ garbha̠
ityā̍ha dēva̠traivainā̎-ṅgamayati̠ rakṣa̍sā̠mapa̍hatyā̠ ā va̍rtana varta̠yētyā̍ha̠
[varta̠yētyā̍ha, brahma̍ṇai̠vaina̠-mā] 1

brahma̍ṇai̠vaina̠-mā va̍rtayati̠ vi tē̍ bhinadmi taka̠rīmityā̍ha yathāya̠jurē̠vaitadu̍-
rudra̠phsō vi̠śvarū̍pa̠ indu̠rityā̍ha pra̠jā vai pa̠śava̠ indu̍ḥ pra̠jayai̠vaina̍-mpa̠śubhi̠-
ssama̍rdhayati̠ diva̠ṃ vai ya̠jñasya̠ vyṛ̍ddha-ṅgachChati pṛthi̠vīmati̍rikta̠-ntadyanna
śa̠mayē̠dārti̠mārchChē̠-dyaja̍mānō ma̠hī dyauḥ pṛ̍thi̠vīcha̍ na̠ i̍- [na̠ iti̍, ā̠ha̠
dyāvā̍pṛthi̠vībhyā̍mē̠va] 2

-tyāha̠ dyāvā̍pṛthi̠vībhyā̍mē̠va ya̠jñasya̠ vyṛ̍ddha̠-ñchāti̍rikta-ñcha śamayati̠ nā-
”rti̠mārchCha̍ti̠ yaja̍mānō̠ bhasma̍nā̠-‘bhi samū̍hati sva̠gākṛ̍tyā̠ athō̍ a̠nayō̠rvā ē̠ṣa
garbhō̠-‘nayō̍rē̠vaina̍-ndadhāti̠ yada̍va̠dyēdati̠ tadrē̍chayē̠dyannāva̠dyē-
tpa̠śōrāla̍bdhasya̠ nāva̍ dyē-tpu̠rastā̠nnābhyā̍ a̠nyada̍va̠dyē-du̠pari̍ṣṭāda̠nya-
tpu̠rastā̠dvai nābhyai̎ [ ] 3

prā̠ṇa u̠pari̍ṣṭādapā̠nō yāvā̍nē̠va pa̠śustasyāva̍ dyati̠ viṣṇa̍vē śipivi̠ṣṭāya̍ juhōti̠ yadvai
ya̠jñasyā̍ti̠richya̍tē̠ yaḥ pa̠śōrbhū̠mā yā puṣṭi̠sta-dviṣṇu̍-śśipivi̠ṣṭō ‘ti̍rikta ē̠vāti̍rikta-
ndadhā̠tyati̍riktasya̠ śāntyā̍ a̠ṣṭāprū̠ḍḍhira̍ṇya̠-ndakṣi̍ṇā̠-‘ṣṭāpa̍dī̠ hyē̍ṣā ”tmā na̍va̠maḥ
pa̠śōrāptyā̍ antarakō̠śa u̠ṣṇīṣē̠ṇā-”vi̍ṣṭita-mbhavatyē̠vami̍va̠ hi pa̠śurulba̍miva̠
charmē̍va mā̠gṃ̠sami̠vāsthī̍va̠ yāvā̍nē̠va pa̠śustamā̠ptvā-‘va̍ rundhē̠yasyai̠ṣā ya̠jñē
prāya̍śchittiḥ kri̠yata̍ i̠ṣṭvā vasī̍yā-nbhavati ॥  4 ॥
(va̠rta̠yatyā̍ha-na̠ iti̠-vai nābhyā̠-ulba̍mi̠vai-ka̍vigṃśatiścha) (a. 1)



ā vā̍yō bhūṣa śuchipā̠ upa̍ na-ssa̠hasra̍-ntē ni̠yutō̍ viśvavāra ।  upō̍ tē̠ andhō̠
madya̍mayāmi̠ yasya̍ dēva dadhi̠ṣē pū̎rva̠pēya̎m ॥  ākū̎tyai tvā̠ kāmā̍ya tvā sa̠mṛdhē̎
tvā kikki̠ṭā tē̠ mana̍ḥ pra̠jāpa̍tayē̠ svāhā̍ kikki̠ṭā tē̎ prā̠ṇaṃ vā̠yavē̠ svāhā̍ kikki̠ṭā tē̠
chakṣu̠-ssūryā̍ya̠ svāhā̍ kikki̠ṭā tē̠ śrōtra̠-ndyāvā̍pṛthi̠vībhyā̠g̠ svāhā̍ kikki̠ṭā tē̠ vācha̠gṃ̠
sara̍svatyai̠ svāhā̠ [sara̍svatyai̠ svāhā̎, tva-ntu̠rīyā̍] 5

tva-ntu̠rīyā̍ va̠śinī̍ va̠śā-‘si̍ sa̠kṛdya-ttvā̠ mana̍sā̠ garbha̠ ā-‘śa̍yat ।  va̠śā tvaṃ va̠śinī̍
gachCha dē̠vān-thsa̠tyā-ssa̍ntu̠ yaja̍mānasya̠ kāmā̎ḥ ॥  a̠jā-‘si̍ rayi̠ṣṭhā pṛ̍thi̠vyāgṃ
sī̍dō̠rdhvā-‘ntari̍kṣa̠mupa̍ tiṣṭhasva di̠vi tē̍ bṛ̠hadbhāḥ ॥  tantu̍-nta̠nva-nraja̍sō
bhā̠numanvi̍hi̠ jyōti̍ṣmataḥ pa̠thō ra̍kṣa dhi̠yā kṛ̠tān ॥  a̠nu̠lba̠ṇaṃ va̍yata̠ jōgu̍vā̠mapō̠
manu̍ rbhava ja̠nayā̠ daivya̠-ñjana̎m ॥  mana̍sō ha̠vira̍si pra̠jāpa̍tē̠rvarṇō̠ gātrā̍ṇā-ntē
gātra̠bhājō̍ bhūyāsma ॥  6 ॥
(sara̍svatyai̠ svāhā̠ – manu̠ – strayō̍daśa cha) (a. 2)

i̠mē vai sa̠hā-”stā̠-ntē vā̠yurvya̍vā̠-ttē garbha̍madadhātā̠-ntagṃ sōma̠ḥ prāja̍naya-
da̠gnira̍grasata̠ sa ē̠ta-mpra̠jāpa̍tirāgnē̠ya-ma̠ṣṭāka̍pālamapaśya̠-tta-nnira̍vapa̠-
ttēnai̠vainā̍ma̠gnēradhi̠ nira̍krīṇā̠-ttasmā̠dapya̍nyadēva̠tyā̍mā̠labha̍māna
āgnē̠yama̠ṣṭāka̍pāla-mpu̠rastā̠nnirva̍pēda̠gnērē̠vainā̠madhi̍ ni̠ṣkrīyā-”la̍bhatē̠ ya- [yat,
vā̠yurvyavā̠-] 7

-dvā̠yurvyavā̠-ttasmā̎-dvāya̠vyā̍ yadi̠mē garbha̠mada̍dhātā̠-ntasmā̎-ddyāvāpṛthi̠vyā̍ ya-
thsōma̠ḥ prāja̍nayada̠gniragra̍sata̠ tasmā̍dagnīṣō̠mīyā̠ yada̠nayō̎rviya̠tyō-rvāgava̍da̠-
ttasmā̎-thsārasva̠tī ya-tpra̠jāpa̍tira̠gnēradhi̍ ni̠rakrī̍ṇā̠-ttasmā̎-tprājāpa̠tyā sā vā ē̠ṣā
sa̍rvadēva̠tyā̍ yada̠jā va̠śā vā̍ya̠vyā̍mā la̍bhēta̠ bhūti̍kāmō vā̠yurvai kṣēpi̍ṣṭhā dē̠vatā̍
vā̠yumē̠va svēna̍ [svēna̍, bhā̠ga̠dhēyē̠nōpa̍ dhāvati̠] 8

bhāga̠dhēyē̠nōpa̍ dhāvati̠ sa ē̠vaina̠-mbhūti̍-ṅgamayati dyāvāpṛthi̠vyā̍mā la̍bhēta
kṛ̠ṣamā̍ṇaḥ prati̠ṣṭhākā̍mō di̠va ē̠vāsmai̍ pa̠rjanyō̍ varṣati̠ vya̍syāmōṣa̍dhayō rōhanti
sa̠mardhu̍kamasya sa̠sya-mbha̍vatyagnīṣō̠mīyā̠mā la̍bhēta̠ yaḥ
kā̠mayē̠tānna̍vānannā̠da-ssyā̠mitya̠gninai̠vānna̠mava̍ rundhē̠ sōmē̍nā̠nnādya̠-
manna̍vānē̠vānnā̠dō bha̍vati sārasva̠tīmā la̍bhēta̠ ya [yaḥ, ī̠śva̠rō vā̠chō] 9

ī̎śva̠rō vā̠chō vadi̍tō̠-ssan. vācha̠-nnavadē̠-dvāgvai sara̍svatī̠ sara̍svatīmē̠va svēna̍
bhāga̠dhēyē̠nōpa̍ dhāvati̠ saivāsmi̠n. vācha̍-ndadhāti prājāpa̠tyāmā la̍bhēta̠ yaḥ
kā̠mayē̠tāna̍bhijitama̠bhi ja̍yēya̠miti̍ pra̠jāpa̍ti̠-ssarvā̍ dē̠vatā̍ dē̠vatā̍bhirē̠vā-
na̍bhijitama̠bhi ja̍yati vāya̠vya̍yō̠pāka̍rōti vā̠yōrē̠vainā̍mava̠ruddhyā-”la̍bhata̠ ākū̎tyai
tvā̠ kāmā̍ya̠ tvē- [kāmā̍ya tvā, ityā̍ha yathāya̠ju-] 10

-tyā̍ha yathāya̠ju-rē̠vaita-tki̍kkiṭā̠kāra̍-ñjuhōti kikkiṭākā̠rēṇa̠ vai grā̠myāḥ pa̠śavō̍
ramantē̠ prā-”ra̠ṇyāḥ pa̍tanti̠ ya-tki̍kkiṭā̠kāra̍-ñju̠hōti̍ grā̠myāṇā̎-mpaśū̠nā-ndhṛtyai̠
parya̍gnau kri̠yamā̍ṇē juhōti̠ jīva̍ntīmē̠vaināgṃ̍ suva̠rgaṃ lō̠ka-ṅga̍mayati̠ tva-ntu̠rīyā̍
va̠śinī̍ va̠śā-‘sītyā̍ha dēva̠traivainā̎-ṅgamayati sa̠tyā-ssa̍ntu̠ yaja̍mānasya̠ kāmā̠



ityā̍hai̠ṣa vai kāmō̠ [vai kāma̍ḥ, yaja̍mānasya̠] 11

yaja̍mānasya̠ yadanā̎rta u̠dṛcha̠-ṅgachCha̍ti̠ tasmā̍dē̠vamā̍hā̠-‘jā-‘si̍ rayi̠ṣṭhētyā̍hai̠
ṣvē̍vainā̎ṃ lō̠kēṣu̠ prati̍ṣṭhāpayati di̠vi tē̍ bṛ̠hadbhā ityā̍ha suva̠rga ē̠vāsmai̍ lō̠kē jyōti̍-
rdadhāti̠ tantu̍-nta̠nva-nraja̍sō bhā̠numanvi̠hītyā̍hē̠mānē̠vāsmai̍ lō̠kān jyōti̍ṣmataḥ
karōtyanulba̠ṇaṃ va̍yata̠ jōgu̍vā̠mapa̠ i- [jōgu̍vā̠mapa̠ iti̍, ā̠ha̠ yadē̠va] 12

-tyā̍ha̠ yadē̠va ya̠jña u̠lbaṇa̍-ṅkri̠yatē̠ tasyai̠vaiṣā śānti̠rmanu̍rbhava ja̠nayā̠ daivya̠-
ñjana̠mityā̍ha māna̠vyō̍ vai pra̠jāstā ē̠vā-”dyā̎ḥ kurutē̠ mana̍sō ha̠vira̠sītyā̍ha
sva̠gākṛ̍tyai̠ gātrā̍ṇā-ntē gātra̠bhājō̍ bhūyā̠smētyā̍hā̠ ”śiṣa̍mē̠vaitāmā śā̎stē̠ tasyai̠ vā
ē̠tasyā̠ ēka̍mē̠vā-dē̍vayajana̠ṃ ~ṃyadāla̍bdhāyā-ma̠bhrō [-ma̠bhraḥ, bhava̍ti̠] 13

bhava̍ti̠ yadāla̍bdhāyāma̠bhra-ssyāda̠phsu vā̎pravē̠śayē̠-thsarvā̎ṃ vā̠
prāśñī̍yā̠dyada̠phsu pra̍vē̠śayē̎dyajñavēśa̠sa-ṅku̍ryā̠-thsarvā̍mē̠va
prāśñī̍yādindri̠yamē̠vā-”tma-ndha̍-ttē̠ sā vā ē̠ṣā tra̍yā̠ṇāmē̠vāva̍ ruddhā
saṃvathsara̠sada̍-ssahasrayā̠jinō̍ gṛhamē̠dhina̠sta ē̠vaitayā̍ yajēra̠-ntēṣā̍mē̠vaiṣā-”ptā
॥  14 ॥
(yath – svēna̍ – sārasva̠tīmā la̍bhēta̠ yaḥ – kāmā̍ya tvā̠ – kāmō – ‘pa̠ itya̠ – bhrō
– dvicha̍tvārigṃśachcha) (a. 3)

chi̠tta-ñcha̠ chitti̠śchā ”kū̍ta̠-ñchā-”kū̍tiścha̠ vijñā̍ta-ñcha vi̠jñāna̍-ñcha̠ mana̍ścha̠
śakva̍rīścha̠ darśa̍ścha pū̠rṇamā̍saścha bṛ̠hachcha̍ rathanta̠ra-ñcha̍
pra̠jāpa̍ti̠rjayā̠nindrā̍ya̠ vṛṣṇē̠ prāya̍chChadu̠graḥ pṛ̍ta̠nājyē̍ṣu̠ tasmai̠ viśa̠-
ssama̍namanta̠ sarvā̠-ssa u̠gra-ssahi havyō̍ ba̠bhūva̍dēvāsu̠rā-ssaṃya̍ttā āsa̠nthsa
indra̍ḥ pra̠jāpa̍ti̠mupā̍ dhāva̠-ttasmā̍ ē̠tāñjayā̠-nprāya̍chCha̠-ttāna̍juhō̠-ttatō̠ vai dē̠vā
asu̍rānajaya̠n̠. yadaja̍ya̠-ntajjayā̍nā-ñjaya̠tvagg spardha̍mānēnai̠tē hō̍ta̠vyā̍ jaya̍tyē̠va
tā-mpṛta̍nām ॥  15 ॥
(upa̠ – pañcha̍vigṃśatiścha) (a. 4)

a̠gnirbhū̠tānā̠madhi̍pati̠-ssamā̍-‘va̠tvindrō̎ jyē̠ṣṭhānā̎ṃ ya̠maḥ pṛ̍thi̠vyā
vā̠yura̠ntari̍kṣasya̠ sūryō̍di̠vaścha̠ndramā̠ nakṣa̍trāṇā̠-mbṛha̠spati̠rbrahma̍ṇō mi̠tra-
ssa̠tyānā̠ṃ varu̍ṇō̠-‘pāgṃ sa̍mu̠dra-ssrō̠tyānā̠manna̠gṃ̠ sāmrā̎jyānā̠madhi̍pati̠ tanmā̍-
‘vatu̠ sōma̠ ōṣa̍dhīnāgṃ savi̠tā pra̍sa̠vānāgṃ̍ ru̠draḥ pa̍śū̠nā-ntvaṣṭā̍ rū̠pāṇā̠ṃ viṣṇu̠ḥ
parva̍tānā-mma̠rutō̍ ga̠ṇānā̠madhi̍pataya̠stē mā̍vantu̠ pita̍raḥ pitāmahāḥ parē-‘varē̠
tatā̎statāmahā i̠ha mā̍-‘vata ।  a̠smi-nbrahma̍nna̠smin kṣa̠trē̎-‘syā-mā̠śiṣya̠syā-
mpu̍rō̠dhāyā̍ma̠smin-karma̍nna̠syā-ndē̠vahū̎tyām ॥  16 ॥
(a̠va̠rē̠ – sa̠ptada̍śa cha) (a. 5)

dē̠vā vai yadya̠jñē-‘ku̍rvata̠ tadasu̍rā akurvata̠ tē dē̠vā ē̠tāna̍bhyātā̠nāna̍paśya̠n-
tāna̠bhyāta̍nvata̠ yaddē̠vānā̠-ṅkarmā-”sī̠dārdhya̍ta̠ tadyadasu̍rāṇā̠-nna tadā̎rdhyata̠
yēna̠ karma̠ṇērthsē̠-ttatra̍ hōta̠vyā̍ ṛ̠ddhnōtyē̠va tēna̠ karma̍ṇā̠ yadviśvē̍ dē̠vā-
ssa̠mabha̍ra̠-ntasmā̍-dabhyātā̠nā vai̎śvadē̠vāyat-pra̠jāpa̍ti̠rjayā̠-nprāya̍chCha̠-



ttasmā̠jjayā̎ḥ prājāpa̠tyā [prājāpa̠tyāḥ, ya-drā̎ṣṭra̠bhṛdbhī̍] 17

ya-drā̎ṣṭra̠bhṛdbhī̍ rā̠ṣṭramā-‘da̍data̠ ta-drā̎ṣṭra̠bhṛtāgṃ̍ rāṣṭrabhṛ̠ttva-ntē dē̠vā
a̍bhyātā̠nairasu̍rāna̠bhyāta̍nvata̠ jayai̍rajayan-rāṣṭra̠bhṛdbhī̍ rā̠ṣṭramā-‘da̍data̠ yaddē̠vā
a̍bhyātā̠nairasu̍rāna̠bhyāta̍nvata̠ tada̍bhyātā̠nānā̍mabhyātāna̠tvaṃ yajjayai̠raja̍ya̠-
ntajjayā̍nā-ñjaya̠tvaṃ ya-drā̎ṣṭra̠bhṛdbhī̍ rā̠ṣṭramā-‘da̍data̠ ta-drā̎ṣṭra̠bhṛtāgṃ̍
rāṣṭrabhṛ̠ttva-ntatō̍ dē̠vā abha̍va̠-nparā-‘su̍rā̠ yō bhrātṛ̍vyavā̠n-thsyā-thsa ē̠tān
ju̍huyādabhyātā̠nairē̠va bhrātṛ̍vyāna̠bhyāta̍nutē̠ jayai̎rjayati rāṣṭra̠bhṛdbhī̍ rā̠ṣṭramā
da̍ttē̠ bhava̍tyā̠tmanā̠ parā̎-‘sya̠ bhrātṛ̍vyō bhavati ॥  18 ॥
(prā̠jā̠pa̠tyāḥ-sō̎-‘-ṣṭā da̍śa cha) (a. 6)

ṛ̠tā̠ṣā-ḍṛ̠tadhā̍mā̠-‘gni-rga̍ndha̠rvasta-syauṣa̍dhayō-‘phsa̠rasa̠ ūrjō̠ nāma̠ sa i̠da-
mbrahma̍ kṣa̠tra-mpā̍tu̠ tā i̠da-mbrahma̍ kṣa̠tra-mpā̎mtu̠ tasmai̠ svāhā̠ tābhya̠-ssvāhā̍
sagṃhi̠tō vi̠śvasā̍mā̠ sūryō̍ gandha̠rva-stasya̠ marī̍chayō-‘phsa̠rasa̍ ā̠yuva̍-ssuṣu̠mna-
ssūrya̍ raśmi-ścha̠ndramā̍ gandha̠rva-stasya̠ nakṣa̍trāṇya-phsa̠rasō̍ bē̠kura̍yōbhu̠jyu-
ssu̍pa̠rṇō ya̠jñō ga̍ndha̠rva-stasya̠ dakṣi̍ṇā apsa̠rasa̍ sta̠vāḥ pra̠jāpa̍ti-rvi̠śvaka̍rmā̠
manō̍ [mana̍ḥ, ga̠ndha̠rvastasya̍-rkhsā̠mānya̍-phsa̠rasō̠] 19

gandha̠rvastasya̍-rkhsā̠mānya̍-phsa̠rasō̠ vahna̍yaiṣi̠rō vi̠śvavya̍chā̠ vātō̍ gandha̠rva-
stasyā-”pō̎ ‘phsa̠rasō̍ mu̠dābhuva̍nasya patē̠ yasya̍ta u̠pari̍ gṛ̠hā i̠ha cha̍ ।  sa nō̍
rā̠svājyā̍nigṃ rā̠yaspōṣagṃ̍ su̠vīryagṃ̍ saṃvathsa̠rīṇāg̍ sva̠stim ॥
pa̠ra̠mē̠ṣṭhyadhi̍pati-rmṛ̠tyu-rga̍ndha̠rva-stasya̠ viśva̍mapsa̠rasō̠ bhuva̍-ssukṣi̠tiḥ-
subhū̍ti-rbhadra̠kṛ-thsuva̍rvā-npa̠rjanyō̍ gandha̠rva-stasya̍ vi̠dyutō̎ ‘phsa̠rasō̠ ruchō̍
dū̠rē hē̍ti-ramṛḍa̠yō [dū̠rē hē̍ti-ramṛḍa̠yaḥ, mṛ̠tyurga̍ndha̠rva-stasya̍] 20

mṛ̠tyurga̍ndha̠rva-stasya̍ pra̠jā a̍phsa̠rasō̍ bhī̠ruva̠ścharu̍ḥ kṛpaṇa kā̠śī kāmō̍
gandha̠rva-stasyā̠dhayō̎ ‘phsa̠rasa̍-śśō̠chaya̍ntī̠rnāma̠ sa i̠da-mbrahma̍ kṣa̠tra-mpā̍ta̠ tā
i̠da-mbrahma̍ kṣa̠tra-mpā̎mtu̠ tasmai̠ svāhā̠ tābhya̠-ssvāhā̠ sa nō̍ bhuvanasya patē̠
yasya̍ta u̠pari̍ gṛ̠hā i̠ha cha̍ ।  u̠ru bra̠hma̍ṇē̠-‘smai kṣa̠trāya̠ mahi̠ śarma̍ yachCha ॥  21
॥
(manō̍ – ‘mṛḍa̠yaḥ – ṣaṭcha̍tvārigṃśachcha) (a. 7)

rā̠ṣṭrakā̍māya hōta̠vyā̍ rā̠ṣṭraṃ vai rā̎ṣṭra̠bhṛtō̍ rā̠ṣṭrēṇai̠vāsmai̍ rā̠ṣṭramava̍ rundhē
rā̠ṣṭramē̠va bha̍vatyā̠tmanē̍ hōta̠vyā̍ rā̠ṣṭraṃ vai rā̎ṣṭra̠bhṛtō̍ rā̠ṣṭra-mpra̠jā rā̠ṣṭra-
mpa̠śavō̍ rā̠ṣṭraṃ yachChrēṣṭhō̠ bhava̍ti rā̠ṣṭrēṇai̠va rā̠ṣṭramava̍ rundhē̠ vasi̍ṣṭha-
ssamā̠nānā̎-mbhavati̠ grāma̍kāmāya hōta̠vyā̍ rā̠ṣṭraṃ vai rā̎ṣṭra̠bhṛtō̍ rā̠ṣṭragṃ sa̍jā̠tā
rā̠ṣṭrēṇai̠vāsmai̍ rā̠ṣṭragṃ sa̍jā̠tānava̍ rundhē grā̠- [rundhē grā̠mī, ē̠va
bha̍vatyadhi̠dēva̍nē] 22

-myē̍va bha̍vatyadhi̠dēva̍nē juhōtyadhi̠dēva̍na ē̠vāsmai̍ sajā̠tānava̍ rundhē̠ ta
ē̍na̠mava̍ruddhā̠ upa̍ tiṣṭhantē rathamu̠kha ōja̍skāmasya hōta̠vyā̍ ōjō̠ vai rā̎ṣṭra̠bhṛta̠
ōjō̠ ratha̠ ōja̍sai̠vāsmā̠ ōjō-‘va̍ rundha ōja̠svyē̍va bha̍vati̠ yō rā̠ṣṭrādapa̍bhūta̠-ssyā-



ttasmai̍ hōta̠vyā̍ yāva̍ntō-‘sya̠ rathā̠-ssyustā-nbrū̍yā-dyu̠ndhvamiti̍ rā̠ṣṭramē̠vā-‘smai̍
yuna̠- [rā̠ṣṭramē̠vā-‘smai̍ yunakti, āhu̍tayō̠ vā] 23

-ktyāhu̍tayō̠ vā ē̠tasyākLi̍ptā̠ yasya̍ rā̠ṣṭra-nna kalpa̍tē svara̠thasya̠ dakṣi̍ṇa-ñcha̠kra-
mpra̠vṛhya̍ nā̠ḍīma̠bhi ju̍huyā̠dāhu̍tīrē̠vāsya̍ kalpayati̠ tā a̍sya̠ kalpa̍mānā rā̠ṣṭramanu̍
kalpatē saṅgrā̠mē saṃya̍ttē hōta̠vyā̍ rā̠ṣṭraṃ vai rā̎ṣṭra̠bhṛtō̍ rā̠ṣṭrē khalu̠ vā ē̠tē
vyāya̍chChantē̠ yē sa̍ṅgrā̠magṃ sa̠ṃ yanti̠ yasya̠ pūrva̍sya̠ juhva̍ti̠ sa ē̠va bha̍vati̠
jaya̍ti̠ tagṃ sa̍grā̠mma-mmā̎mdhu̠ka i̠ddhmō [i̠ddhmaḥ, bha̠va̠tyaṅgā̍rā] 24

bha̍va̠tyaṅgā̍rā ē̠va pra̍ti̠vēṣṭa̍mānā a̠mitrā̍ṇāmasya̠ sēnā̠-mprati̍vēṣṭayanti̠ ya
u̠nmādyē̠-ttasmai̍ hōta̠vyā̍ gandharvāphsa̠rasō̠ vā ē̠tamunmā̍dayanti̠ ya u̠nmādya̍tyē̠tē
khalu̠ vai ga̍ndharvāphsa̠rasō̠ yadrā̎ṣṭra̠bhṛta̠stasmai̠ svāhā̠ tābhya̠-ssvāhēti̍ juhōti̠
tēnai̠vainā̎mChamayati̠ naiya̍grōdha̠ audu̍mbara̠ āśva̍ttha̠ḥ plākṣa̠ itī̠ddhmō
bha̍vatyē̠tē vai ga̍ndharvāphsa̠rasā̎-ṅgṛ̠hā-ssva ē̠vainā̍- [ē̠vainān̍, ā̠yata̍nē] 25

-nā̠yata̍nē śamayatyabhi̠chara̍tā pratilō̠magṃ hō̍ta̠vyā̎ḥ prā̠ṇānē̠vāsya̍ pra̠tīcha̠ḥ prati̍
yauti̠ ta-ntatō̠ yēna̠ kēna̍ cha stṛṇutē̠ svakṛ̍ta̠ iri̍ṇē juhōti prada̠rē vai̠tadvā a̠syai nir-
ṛ̍tigṛhīta̠-nnir-ṛ̍tigṛhīta ē̠vaina̠-nnir-ṛ̍tyā grāhayati̠ yadvā̠chaḥ krū̠ra-ntēna̠ vaṣa̍-ṭkarōti
vā̠cha ē̠vaina̍-ṅkrū̠rēṇa̠ pravṛ̍śchati tā̠jagārti̠mārchCha̍ti̠ yasya̍ kā̠mayē̍tā̠nnādya̠-
[kā̠mayē̍tā̠nnādya̎m, ā da̍dī̠yēti̠] 26

-mā da̍dī̠yēti̠ tasya̍ sa̠bhāyā̍muttā̠nō ni̠padya̠ bhuva̍nasya pata̠ iti̠ tṛṇā̍ni̠ sa-ṅgṛ̍hṇīyā-
tpra̠jāpa̍ti̠rvai bhuva̍nasya̠ pati̍ḥ pra̠jāpa̍tinai̠vāsyā̠nnādya̠mā da̍tta i̠dama̠hama̠muṣyā̍
”muṣyāya̠ṇasyā̠nnādyagṃ̍ harā̠mītyā̍hā̠nnādya̍mē̠vāsya̍ harati ṣa̠ḍbhirha̍rati̠ ṣaḍvā
ṛ̠tava̍ḥ pra̠jāpa̍tinai̠vāsyā̠-nnādya̍mā̠dāya̠rtavō̎ ‘smā̠ anu̠ praya̍chChanti̠
[praya̍chChanti, yō jyē̠ṣṭhaba̍ndhu̠-] 27

yō jyē̠ṣṭhaba̍ndhu̠-rapa̍ bhūta̠-ssyā-ttaggsthalē̍-‘va̠sāyya̍ brahmauda̠na-ñchatu̍-
śśarāva-mpa̠ktvā tasmai̍ hōta̠vyā̍ varṣma̠ vai rā̎ṣṭra̠bhṛtō̠ vaṣma̠ sthala̠ṃ
varṣma̍ṇai̠vaina̠ṃ vaṣma̍ samā̠nānā̎-ṅgamayati̠ chatu̍-śśarāvō bhavati di̠kṣvē̍va
prati̍tiṣṭhati kṣī̠rē bha̍vati̠ rucha̍mē̠vāsmi̍-ndadhā̠tyuddha̍rati śṛta̠tvāya̍ sa̠rpiṣvā̎-
nbhavati mēddhya̠tvāya̍ cha̠tvāra̍ ārṣē̠yāḥ prā-‘śña̍nti di̠śāmē̠va jyōti̍ṣi juhōti ॥  28 ॥
(grā̠mī – yu̍naktī̠ – dhmaḥ – sva ē̠vainā̍ – na̠nnādya̍ṃ – ~ṃyachCha̠ntyē –
kā̠nna pa̍ñchā̠śachcha̍) (a. 8)

dēvi̍kā̠ niva̍rpē-tpra̠jākā̍ma̠śChandāgṃ̍si̠ vai dēvi̍kā̠śChandāgṃ̍sīva̠ khalu̠ vai
pra̠jāśChandō̍bhirē̠vāsmai̎ pra̠jāḥ praja̍nayati pratha̠ma-ndhā̠tāra̍-ṅkarōti mithu̠nī ē̠va
tēna̍ karō̠tyanvē̠vāsmā̠ anu̍matirmanyatē rā̠tē rā̠kā pra si̍nīvā̠lī ja̍nayati pra̠jāsvē̠va
prajā̍tāsu ku̠hvā̍ vācha̍-ndadhātyē̠tā ē̠va niva̍rpē-tpa̠śukā̍ma̠śChandāgṃ̍si̠ vai
dēvi̍kā̠śChandāgṃ̍sī- [dēvi̍kā̠śChandāgṃ̍si, i̠va̠ khalu̠ vai] 29



-va̠ khalu̠ vai pa̠śava̠śChandō̍bhirē̠vāsmai̍ pa̠śū-npraja̍nayati pratha̠ma-ndhā̠tāra̍-
ṅkarōti̠ praiva tēna̍ vāpaya̠tyanvē̠vāsmā̠ anu̍matirmanyatē rā̠tē rā̠kā pra si̍nīvā̠lī
ja̍nayati pa̠śūnē̠va prajā̍tān ku̠hvā̎ prati̍ṣṭhāpayatyē̠tā ē̠va nirva̍pē̠-
dgrāma̍kāma̠śChandāgṃ̍si̠ vai dēvi̍kā̠śChandāgṃ̍sī va̠ khalu̠ vai
grāma̠śChandō̍bhirē̠vāsmai̠ grāma̠- [grāma̎m, ava̍ rundhē] 30

-mava̍ rundhē maddhya̠tō dhā̠tāra̍-ṅkarōti maddhya̠ta ē̠vaina̠-ṅgrāma̍sya dadhātyē̠tā
ē̠va nirva̍pē̠jjyōgā̍mayāvī̠ Chandāgṃ̍si̠ vai dēvi̍kā̠śChandāgṃ̍si̠ khalu̠ vā ē̠tama̠bhi
ma̍nyantē̠ yasya̠ jyōgā̠maya̍ti̠ Chandō̍bhirē̠vaina̍-maga̠da-ṅka̍rōti maddhya̠tō dhā̠tāra̍-
ṅkarōti maddhya̠tō vā ē̠tasyākLi̍pta̠ṃ yasya̠ jyōgā̠maya̍ti maddhya̠ta ē̠vāsya̠ tēna̍
kalpayatyē̠tā ē̠va ni- [ ē̠va niḥ, va̠pē̠dyaṃ ya̠jñō] 31

-rva̍pē̠dyaṃ ya̠jñō nōpa̠namē̠chChandāgṃ̍si̠ vai dēvi̍kā̠śChandāgṃ̍si̠ khalu̠ vā ē̠ta-
nnōpa̍ namanti̠ yaṃ ya̠jñō nōpa̠nama̍ti pratha̠ma-ndhā̠tāra̍-ṅkarōti mukha̠ta ē̠vāsmai̠
Chandāgṃ̍si dadhā̠tyupai̍naṃ ya̠jñō na̍matyē̠tā ē̠va niva̍rpēdījā̠naśChandāgṃ̍si̠ vai
dēvi̍kā yā̠tayā̍mānīva̠ khalu̠ vā ē̠tasya̠ Chandāgṃ̍si̠ ya ī̍jā̠na u̍tta̠ma-ndhā̠tāra̍-ṅkarō-
[u̍tta̠ma-ndhā̠tāra̍-ṅkarōti, u̠pari̍ṣṭādē̠vāsmai̠] 32

-tyu̠pari̍ṣṭādē̠vāsmai̠ Chandā̠g̠syayā̍tayāmā̠nyava̍ rundha̠ upai̍na̠mutta̍rō ya̠jñō
na̍matyē̠tā ē̠va niva̍rpē̠dya-mmē̠dhā nōpa̠namē̠chChandāgṃ̍si̠ vai dēvi̍kā̠śChandāgṃ̍si̠
khalu̠ vā ē̠ta-nnōpa̍ namanti̠ ya-mmē̠dhā nōpa̠nama̍ti pratha̠ma-ndhā̠tāra̍-ṅkarōti
mukha̠ta ē̠vāsmai̠ Chandāgṃ̍si dadhā̠tyupai̍na-mmē̠dhā na̍matyē̠tā ē̠va niva̍rpē̠-
[niva̍rpēt, rukkā̍ma̠śChandāgṃ̍si̠ vai] 33

-drukkā̍ma̠śChandāgṃ̍si̠ vai dēvi̍kā̠śChandāgṃ̍sīva̠ khalu̠ vai ruk Chandō̍bhirē̠vāsmi̠-
nrucha̍-ndadhātikṣī̠rē bha̍vanti̠ rucha̍mē̠vāsmi̍-ndadhati maddhya̠tō dhā̠tāra̍-ṅkarōti
maddhya̠ta ē̠vainagṃ̍ ru̠chō da̍dhātigāya̠trī vā anu̍matistri̠ṣṭugrā̠kā jaga̍tī
sinīvā̠lya̍nu̠ṣṭup ku̠hūrdhā̠tā va̍ṣaṭkā̠raḥ pū̎rvapa̠kṣō rā̠kā-‘pa̍rapa̠kṣaḥ ku̠hūra̍māvā̠syā̍
sinīvā̠lī pau̎rṇamā̠syanu̍matiścha̠ndramā̍ dhā̠tā-‘ṣṭau [ ] 34

vasa̍vō̠-‘ṣṭākṣa̍rā gāya̠tryēkā̍daśa ru̠drā ēkā̍daśākṣarā tri̠ṣṭub dvāda̍śā-”di̠tyā
dvāda̍śākṣarā̠ jaga̍tī pra̠jāpa̍tiranu̠ṣṭub dhā̠tā va̍ṣaṭkā̠ra ē̠tadvai dēvi̍kā̠-ssarvā̍ṇi cha̠
Chandāgṃ̍si̠ sarvā̎ścha dē̠vatā̍ vaṣaṭkā̠rastā ya-thsa̠ha sarvā̍ ni̠rvapē̍dīśva̠rā ē̍na-
mpra̠dahō̠ dvē pra̍tha̠mē ni̠rupya̍ dhā̠tustṛ̠tīya̠-nniva̍rpē̠-ttathō̍ ē̠vōtta̍rē̠ niva̍rpē̠-
ttathai̍na̠-nna prada̍ha̠ntya thō̠ yasmai̠ kāmā̍ya niru̠pyantē̠ tamē̠vā-”bhi̠rupā̎-”pnōti ॥
35 ॥
(pa̠śukā̍ma̠śChandāgṃ̍si̠ vai dēvi̍kā̠śChandāgṃ̍si̠-grāma̍ṃ-kalpayatyē̠tā ē̠va
ni-ru̍tta̠mandhā̠tāra̍-ṅkarōti – mē̠dhā na̍matyē̠tā ē̠va nirva̍pē – da̠ṣṭau –
da̍hanti̠ – nava̍ cha) (a. 9)
(dēvi̍kāḥ pra̠jākā̍mō mithu̠nī pa̠śukā̍ma̠ḥ praiva grāma̍kāmō̠ jyōgā̍mayāvī̠ yaṃ ya̠jñō ya
ī̍jā̠nō ya-mmē̠dhā rukkā̍mō̠-‘ṣṭau ।  dēvi̍kā bhavanti dadhati rā̠ṣṭrakā̍māya bhavati
dadhāti । )



vāstō̎ṣpatē̠ prati̍ jānī hya̠smān-thsvā̍vē̠śō a̍namī̠vō bha̍vānaḥ ।  ya-ttvēma̍hē̠
prati̠tannō̍ juṣasva̠ śanna̍ ēdhi dvi̠padē̠ śañchatu̍ṣpadē ॥  vāstō̎ṣpatē śa̠gmayā̍ sa̠gṃ̠
sadā̍tē sakṣī̠mahi̍ ra̠ṇvayā̍ gātu̠matyā̎ ।  āva̠ḥ, kṣēma̍ u̠ta yōgē̠ vara̍nnō yū̠ya-mpā̍ta
sva̠stibhi̠-ssadā̍naḥ ॥  ya-thsā̠ya-mprā̍taragnihō̠tra-ñju̠hōtyā̍hutīṣṭa̠kā ē̠va tā upa̍
dhattē̠ [tā upa̍ dhattē, yaja̍mānō-‘hōrā̠trāṇi̠] 36

yaja̍mānō-‘hōrā̠trāṇi̠ vā ē̠tasyēṣṭa̍kā̠ ya āhi̍tāgni̠rya-thsā̠ya-
mprā̍tarju̠hōtya̍hōrā̠trāṇyē̠vā ”ptvēṣṭa̍kāḥ kṛ̠tvōpa̍ dhattē̠ daśa̍ samā̠natra̍ juhōti̠
daśā̎kṣarā vi̠rā-ḍvi̠rāja̍mē̠vā-”ptvēṣṭa̍kā-ṅkṛ̠tvōpa̍ dha̠ttē-‘thō̍ vi̠rājyē̠va ya̠jñamā̎pnōti̠
chitya̍śchityō-‘sya bhavati̠ tasmā̠dyatra̠ daśō̍ṣi̠tvā pra̠yāti̠ ta-dya̍jñavā̠stvavā̎stvē̠va
tadya-ttatō̎-‘rvā̠chīnagṃ̍ [tadya-ttatō̎-‘rvā̠chīna̎m, ru̠draḥ khalu̠ vai] 37

ru̠draḥ khalu̠ vai vā̎stōṣpa̠tiryadahu̍tvā vāstōṣpa̠tīya̍-mprayā̠yā-dru̠dra ē̍na-mbhū̠tvā-
‘gnira̍nū̠tthāya̍ hanyādvāstōṣpa̠tīya̍-ñjuhōti bhāga̠dhēyē̍nai̠vainagṃ̍ śamayati̠ nā-
”rti̠mārchCha̍ti̠ yaja̍mānō̠ yadyu̠ktē ju̍hu̠yādyathā̠ prayā̍tē̠ vāstā̠vāhu̍ti-ñju̠hōti̍ tā̠dṛgē̠va
tadyadayu̍ktē juhu̠yādyathā̠ kṣēma̠ āhu̍ti-ñju̠hōti̍ tā̠dṛgē̠va tadahu̍tamasya
vāstōṣpa̠tīyagg̍ syā̠- [syāt, dakṣi̍ṇō] 38

-ddakṣi̍ṇō yu̠ktō bhava̍ti sa̠vyō-‘yu̠ktō-‘tha̍ vāstōṣpa̠tīya̍-ñjuhōtyu̠bhaya̍mē̠vā-‘
ka̠rapa̍rivargamē̠vainagṃ̍ śamayati̠ yadēka̍yā juhu̠yādda̍rvihō̠ma-ṅku̍ryā-tpurō-
‘nuvā̠kyā̍ ma̠nūchya̍ yā̠jya̍yā juhōti sadēva̠tvāya̠ yaddhu̠ta ā̍da̠ddhyā-dru̠dra-
ṅgṛ̠hāna̠nvārō̍hayē̠-dyada̍va̠kṣāṇā̠nyasa̍-mprakṣāpya prayā̠yādyathā̍ yajñavēśa̠saṃ vā̠-
”daha̍naṃ vā tā̠dṛgē̠va tada̠yantē̠ yōni̍r-ṛ̠tviya̠ itya̠raṇyō̎-ssa̠mārō̍haya- [itya̠raṇyō̎-
ssa̠mārō̍hayati, ē̠ṣa vā] 39

-tyē̠ṣa vā a̠gnēryōni̠-ssva ē̠vaina̠ṃ yōnau̍ sa̠mārō̍haya̠tyathō̠ khalvā̍hu̠ryada̠raṇyō̎-
ssa̠mārū̍ḍhō̠ naśyē̠duda̍syā̠gni-ssī̍dē-tpunarā̠dhēya̍-ssyā̠diti̠ yā tē̍ agnē ya̠jñiyā̍
ta̠nūstayēhyā rō̠hētyā̠tman-thsa̠mārō̍hayatē̠ yaja̍mānō̠ vā a̠gnēryōni̠-ssvāyā̍mē̠vaina̠ṃ
yōnyāgṃ̍ sa̠mārō̍hayatē ॥  40 ॥
(dha̠ttē̠-‘rvā̠chīnagg̍ -syā-thsa̠mārō̍hayati̠ -pañcha̍chatvārigṃśachcha) (a. 10)

tvama̍gnē bṛ̠hadvayō̠ dadhā̍si dēva dā̠śuṣē̎ ।  ka̠virgṛ̠hapa̍ti̠ryuvā̎ ॥
ha̠vya̠vāḍa̠gnira̠jara̍ḥ pi̠tā nō̍ vi̠bhurvi̠bhāvā̍ su̠dṛśī̍kō a̠smē ।  su̠gā̠r̠ha̠pa̠tyā-ssamiṣō̍
didīhyasma̠driya̠khsa-mmi̍mīhi̠ śravāgṃ̍si ॥  tva-ñcha̍ sōma nō̠ vaśō̍ jī̠vātu̠-nna
ma̍rāmahē ।  pri̠yastō̎trō̠ vana̠spati̍ḥ ॥  bra̠hmā dē̠vānā̎-mpada̠vīḥ ka̍vī̠nāmṛṣi̠rviprā̍ṇā-
mmahi̠ṣō mṛ̠gāṇā̎m ।  śyē̠nō gṛddhrā̍ṇā̠g̠ svadhi̍ti̠ rvanā̍nā̠gṃ̠ sōma̍ḥ [sōma̍ḥ,
pa̠vitra̠matyē̍ti̠] 41

pa̠vitra̠matyē̍ti̠ rēbhann̍ ॥  ā vi̠śvadē̍va̠gṃ̠ satpa̍tigṃ sū̠ktaira̠dyā vṛ̍ṇīmahē ।
sa̠tyasa̍vagṃ savi̠tāra̎m ॥  āsa̠tyēna̠ raja̍sā̠ varta̍mānō nivē̠śaya̍nna̠mṛta̠-mmartya̍ñcha
।  hi̠ra̠ṇyayē̍na savi̠tā rathē̠nā-” dē̠vōyā̍ti̠ bhuva̍nā vi̠paśyann̍ ॥  yathā̍ nō̠ adi̍ti̠ḥ kara̠-
tpaśvē̠ nṛbhyō̠ yathā̠ gavē̎ ।  yathā̍ tō̠kāya̍ ru̠driya̎m ॥  mā na̍stō̠kē tana̍yē̠ mā na̠

nō̠ aśvē̍ṣu rīriṣaḥ ।  vī̠rā-nmānō̍ rudra bhāmi̠tō va̍dhīrha̠viṣma̍ntō̠ nama̍sā vidhēma tē
॥  u̠da̠prutō̠ na vayō̠ rakṣa̍māṇā̠ vāva̍datō a̠bhriya̍syēva̠ ghōṣā̎ḥ ।  gi̠ri̠bhrajō̠ nōrmayō̠
mada̍ntō̠ bṛha̠spati̍ma̠bhya̍rkā a̍nāvann ॥  ha̠gṃ̠sairi̍va̠ sakhi̍bhi̠rvāva̍dadbhiraśma̠n-
mayā̍ni̠ naha̍nā̠ vyasyann̍ ।  bṛha̠spati̍rabhi̠kani̍krada̠dgā u̠ta prāstau̠duchcha̍ vi̠dvāgṃ
a̍gāyat ॥  ēndra̍ sāna̠sigṃ ra̠yigṃ [ra̠yim, sa̠jitvā̍nagṃ sadā̠saha̎m । ] 43

sa̠jitvā̍nagṃ sadā̠saha̎m ।  varṣi̍ṣṭhamū̠tayē̍ bhara ॥  pra sa̍sāhiṣē puruhūta̠ śatrū̠n
jyēṣṭha̍stē̠ śuṣma̍ i̠ha rā̠tira̍stu ।  indrā-” bha̍ra̠ dakṣi̍ṇēnā̠ vasū̍ni̠ pati̠-ssindhū̍nāmasi
rē̠vatī̍nām ॥  tvagṃ su̠tasya̍ pī̠tayē̍ sa̠dyō vṛ̠ddhō a̍jāyathāḥ ।  indra̠ jyaiṣṭhyā̍ya
sukratō ॥  bhuva̠stvami̍ndra̠ brahma̍ṇā ma̠hā-nbhuvō̠ viśvē̍ṣu̠ sava̍nēṣu ya̠jñiya̍ḥ ।
bhuvō̠ nṝgśchyau̠tnō viśva̍smi̠-nbharē̠ jyēṣṭha̍ścha̠ mantrō̍ [mantra̍ḥ, vi̠śva̠cha̠rṣa̠ṇē̠ । ]
44

viśvacharṣaṇē ॥  mi̠trasya̍ charṣaṇī̠dhṛta̠-śśravō̍ dē̠vasya̍ sāna̠sim ।
sa̠tya-ñchi̠tra śra̍vastamam ॥  mi̠trō janān̍ yātayati prajā̠na-nmi̠trō dā̍dhāra
pṛthi̠vīmu̠ta dyām ।  mi̠traḥ kṛ̠ṣṭīrani̍miṣā̠-‘bhi cha̍ṣṭē sa̠tyāya̍ ha̠vya-ṅghṛ̠tava̍-
dvidhēma ॥  prasami̍tra̠ martō̍ astu̠ praya̍svā̠n̠. yasta̍ āditya̠ śikṣa̍ti vra̠tēna̍ ।  na
ha̍nyatē̠ na jī̍yatē̠ tvōtō̠ naina̠magṃhō̍ aśñō̠tyanti̍tō̠ na dū̠rāt ॥  ya- [yat, chi̠ddhi tē̠
viśō̍] 45

-chchi̠ddhi tē̠ viśō̍ yathā̠ pradē̍va varuṇa vra̠tam ।  mi̠nī̠masi̠ dyavi̍dyavi ॥  ya-
tkiñchē̠daṃ va̍ruṇa̠ daivyē̠ janē̍-‘bhidrō̠ha-mma̍nu̠ṣyā̎ścharā̍masi ।  achi̍ttī̠ya-ttava̠
dharmā̍ yuyōpi̠mamā na̠stasmā̠ dēna̍sō dēva rīriṣaḥ ॥  ki̠ta̠vāsō̠ yadri̍ ri̠purna dī̠vi
yadvā̍ ghā sa̠tya mu̠tayanna vi̠dma ।  sarvā̠ tā viṣya̍ śithi̠rē va̍ dē̠vāthā̍ tē syāma
varuṇa pri̠yāsa̍ḥ ॥  46 ॥
(sōmō̠-gōṣu̠ mā- ra̠yiṃ – mantrō̠ -ya-chChi̍thi̠rā-sa̠pta cha̍ ) (a. 11)

(vi vā ē̠tasyā – ”vā̍yō – i̠mē vai – chi̠ttañchā̠ – ‘gnirbhū̠tānā̎m – dē̠vā vā a̍bhyātā̠nā –
nṛ̍tā̠ṣāḍ – rā̠ṣṭrakā̍māya̠ – dēvi̍kā̠ – vāstō̎ṣpatē̠ – tvama̍gnē bṛ̠ha – dēkā̍daśa )

(vi vā ē̠tasyē – tyā̍ha – mṛ̠tyurga̍ndha̠rvō – ‘va̍ rundhē maddhya̠ta – stvama̍gnē bṛ̠hath
– ṣaṭcha̍tvārigṃśat)

(vi vā ē̠tasya̍, pri̠yāsa̍ḥ )

॥  hari̍ḥ ōm ॥

॥  kṛṣṇa yajurvēdīya taittirīya saṃhitāyā-ntṛtīyakāṇḍē chaturthaḥ praśna-ssamāptaḥ ॥

